
 電話簿  潘艷姿
    文明社會的現代人，每一个攏有家己專用的電話簿，規格有大有細，大本的囥佇厝內，細本的紮佇身軀頂，犯勢擱有一本中本的，撣佇公事包內面。
會抄佇電話簿的，一般來講，是屬於較罕即敲的號碼，但是又擱有必要記錄，關係有可能是：親成、朋友、客戶、同事、同窗、老師，抑是社團、公家機關等等。電話簿用一下久，紙質加減會破會反烏，內容抄過來改過去，總是會變到花翺翺，有時連家己道看無，掀起來真費氣！只好撥一下工，擱重抄過，既然是重抄，當然會好好仔篩過。
有的是因為人事的變遷，已經無用著啊；有的是滯的所在搬徙，號碼改也；有的是抄毋著，
有的是因為再度聯絡，對方冷淡的反應，予我決定將號碼劃掉，無必要保留！本成抄到密啁啁的號碼，篩篩揀揀咧，真正需要的竟然春三張。
從一本變三張，感覺加真清幽、加真實在，想著咱平時佇厝內，衫褲物件躉到一厝間，但是若去外地旅行抑是出差，行李款款疊疊咧，總啊共啊嘛即一皮箱，仝款會用過日子，唉！原來人生有真濟事誌，攏是會當濃縮、簡化。 

